
Shri Ramanatha Suprabhatam

શ્રીરામનાથસુપ્રભાતમ્

શ્રી ગુરુભ્યો નમઃ ।
શ્રીરામનાથ ભગવંસ્તવ સુપ્રભાતં

શ્રીપર્વતેન્દ્રકુલવર્ધનિ સુપ્રભાતમ્ ।
શ્રીરામલક્ષ્મણહનૂમદુપાસિતેશ

શ્રીસેતુનાથ ભગવંસ્તવ સુપ્રભાતમ્ ॥ ૧॥
પ્રાચ્યપ્રતીચ્યજલધી મિલિતૌ તરઙ્ગૈઃ

મન્દ્રં મૃદઙ્ગનિનદાંસ્તનુતસ્તવેહ  ।
મૂર્ચ્છન્ તટાવનિરુહામિહ શાખિકાસુ

તાનં સમર્પયતિ મારુતવાંશિકોઽયમ્ ॥ ૨॥
ગાયન્ત્યમી દ્વિજગણાઃ શ્રુતિરમ્યમુચ્ચ-

નીચસ્વરેણ સમુપાશ્રિતનૈકશાખાઃ ।
ત્વત્સૌખશાયનિકસપ્તઋષિવ્રજોઽય-

મભ્યેતિ નન્દિમુખપાર્ષદદત્તમાર્ગઃ ॥ ૩॥
ભીષા તવાયમરુણોઽર્કરથં યુનક્તિ

તન્મુઞ્ચ તં તવ દૃગન્તરલીનમર્કમ્ ।
પૂર્વં પ્રબુધ્ય ગિરિજા તવ પાદપદ્મે

સંયોજ્ય નૈજકરપદ્મમુપસ્થિતેયમ્ ॥ ૪॥
તદ્ભૂતહૃચ્છય વિભો શયનં વિમુઞ્ચ

બુધ્યસ્વ બુદ્ધ, કમુપસ્પૃશ નિત્યશુદ્ધ ।
દેવીકપોલતલદર્પણમેવ પશ્ય

પશ્યાનતાગ્રસુતરૂપમિમં ગજેન્દ્રમ્ ॥ ૫॥
વાહો વૃષઃ; કિમથવેદૃશમઙ્ગલૈસ્તે

નિત્યં યદઙ્કનિલયાખિલમઙ્ગલામ્બા  ।

શ્રીરામનાથસુપ્રભાતમ્

શ્રીરામનાથ ભુવનાવનજાગરૂક
નિદ્રાચ્છલેન તદલં દિશ દર્શનં નઃ ॥ ૬॥

બુધ્યસ્વ દેવ નયનોન્મિષિતેન તેઽદ્ય
સર્વે સુરા નિજકૃતિપ્રસૃતા  ભવન્તુ ।

ધર્મ્યપ્રવૃત્તિરપિ સર્વજનોઽત્ર ભૂયાત્
તે રામનાથ વૃષકેતન સુપ્રભાતમ્ ॥ ૭॥

રામાઃ સહસ્રશ ઇમે ભવવાર્ધિસેતું 
તિષ્ઠન્તિ બન્ધુમિહ તે કરુણેક્ષણોત્કાઃ ।

ગૃહ્ણીષ્વ યાત્રિકશતાહૃતગાઙ્ગતીર્થં
ક્ષેત્રાન્તરે ત્વમુપયુઙ્ક્ષ્વ  શિરસ્સ્થગઙ્ગામ્  ॥ ૮॥

ગઙ્ગાં  પુરા ત્વમદધા નનુ સત્યમદ્ય
ગઙ્ગાજલૈઃ  પ્રતિદિનોપહૃતૈર્ન એતૈઃ ।

ગઙ્ગાધરસ્ત્વમિતિ  ભક્તજના ગૃણન્તિ
શ્રીરામનાથ તવ પાવનસુપ્રભાતમ્ ॥ ૯॥

રત્નાકરેણ ચ મહોદધિના ચ તીર્થં
સમ્મેલ્ય પાવનતમં પરિગૃહ્ય તેઽદ્ય ।

પાદ્યાય પાશભૃદસૌ સમુપસ્થિતોઽત્ર
શ્રીરામનાથ ભવતે શુભસુપ્રભાતમ્ ॥ ૧૦॥

અપ્સ્વપ્લવન્ત ગિરયઃ કથમત્ર નૂનં
ત્વદ્વૈભવેન હિ ગિરીશ ધૃતસ્સ સેતુઃ ।

ક્ષિપ્તં જલે તવ ધનુર્હિ  બભાર શૈલાન્
શ્રીરામનાથ ભવતેઽદ્ભુતસુપ્રભાતમ્ ॥ ૧૧॥

ત્વાં સૈકતાકૃતિમકલ્પયદત્ર  સીતા
તચ્ચાલને સ હનુમાનપિ નૈવ શક્તઃ ।

તત્તત્પ્રપત્ત્યનુગુણં ગુરુલાઘવં તે
શ્રીરામનાથ મહિતં તવ સુપ્રભાતમ્ ॥ ૧૨॥

કાશ્યા મરુત્સુતસમાહૃતવિશ્વલિઙ્ગ -
દત્તાગ્રપૂજનસમર્હણ વિશ્વનાથ ।

દેવીસનાથ ભવવારિધિસેતુનાથ
શ્રીરામનાથ ભગવંસ્તવ સુપ્રભાતમ્ ॥ ૧૩॥

સ્વં સ્વં મહત્ત્વમધિકૃત્ય મિથો વિવાદે
વિષ્ણોર્વિધેશ્ચ   તદમૃગ્યશિરોઙ્ઘ્રિલિઙ્ગમ્   ।

યત્તૈજસં તવ બભૌ, સવિભીષણોઽત્ર
તત્સ્થાપકઃ રઘુપતીડિત સુપ્રભાતમ્ ॥ ૧૪॥

શ્રીગન્ધમાદનગિરૌ દ્રુહિણં નિયોજ્ય
યજ્ઞેષુ, તદ્વિમલનામભૃતં ચ કુણ્ડમ્ ।

ભસ્માપિ તદ્ભવમદાઃ પ્રબલં મલઘ્નં
શ્રીરામલિઙ્ગ  ભગવન્ તવ સુપ્રભાતમ્ ॥ ૧૫॥

અન્ધાય વૃદ્ધમુનયે ભવતા પ્રદત્તં
યદ્ગન્ધમાદનગિરાવિહ સર્વતીર્થમ્ ।

તત્સ્નાયિને દિશસિ યૌવનમક્ષિદાક્ષ્યં
રામેશ્વરાતિમહિમન્ તવ સુપ્રભાતમ્ ॥ ૧૬॥

દેવ્યાઃ પ્રકાશિતવતઃ પરિશુદ્ધિમગ્નેઃ
તીર્થોત્તમસ્ય મહિમા કથમસ્તુ વર્ણ્યઃ ।

યસ્મિન્ સમક્ષમિહ તે સતતાક્ષિપાતઃ
સીતાપતીડિત તવોજ્જ્વલસુપ્રભાતમ્ ॥ ૧૭॥

રામો વિભીષણકૃતેઽનુપરોધમિચ્છન્
સેતોર્મુખં યદભિનન્નિજચાપકોટ્યા ।

તત્રાપ્લુતા જનતતિસ્તવ દર્શનેચ્છુઃ
શ્રીરામનાથ પરમેશ્વર સુપ્રભાતમ્ ॥ ૧૮॥

ચાપશ્ચતુર્દશસહસ્રપલાશહા યઃ
પૌલસ્ત્યહા તદપદાનપરમ્પરાયાઃ ।

કોટિઃ, તવ સ્નપનતીર્થમખાનિ કોટ્યા
રામેણ, રાઘવકૃતાર્ચન સુપ્રભાતમ્ ॥ ૧૯॥

સન્ત્વાઞ્જનેયકપિરાજનલાઃ, પરે યે
યાન્ રામ આહ સ જનઃ સ્વજનો મમેતિ ।

તે વાનરાઃ સ્વકપિતીર્થકૃતિપ્રહૃષ્ટાઃ
તાન્ પશ્ય, તે રઘુપતીશ્વર સુપ્રભાતમ્ ॥ ૨૦॥

પ્રાક્પ્રત્યગત્ર હિ નવાશ્મક-દર્ભતલ્પ-

મધ્યે સ્તૃતં સ્થલમુશન્તિ હિ સેતુતીર્થમ્ ।
સર્વં ત્વદીયમહિમાઙ્કિતતીર્થપૂર્ણં

શ્રીરામપૂજિતવિભો તવ સુપ્રભાતમ્ ॥ ૨૧॥
નશ્યન્તિ પઞ્ચ દુરિતાનિ મહાન્તિ વાર્ધૌ

પાપાન્તરાણિ ચ તથા લયહીનલિઙ્ગ  ।
અગ્રે તવાભિષવણાત્ તવ દર્શનેન

શ્રીરામનાથ તવ પાવન સુપ્રભાતમ્ ॥ ૨૨॥
તીર્થાનિ સન્તિ કતિ વા ન તવ સ્થલેઽસ્મિન્

તીર્થસ્ય તીર્થમિહ તે સ્મૃતિમામનન્તિ ।
ત્વદ્ભાવતીર્થમનુગૃહ્ય પુનીહિ તન્નઃ

શ્રીરામનાથ તવ પાવનસુપ્રભાતમ્ ॥ ૨૩॥
સર્વં જલં યદિહ તન્ન ભવેદ્ધિ તીર્થં

તીર્થં ત્વદન્વયગુણાત્, તવ ભક્તસઙ્ગાત્  ।
તીર્થાપ્લવે ફલમપિ ત્વદધીનમેવ

તે રામનાથ વૃષનાથ શુભપ્રભાતમ્ ॥ ૨૪॥
ત્વાં રાઘવોઽભજદિહેપ્સિતસેતુહેતો-

રપ્સ્વપ્લવન્ત ગિરયોઽસ્ય તવ પ્રસાદાત્ ।
કાશ્યાં જપન્નસિ મુમૂર્ષુજનશ્રવસ્સુ

તદ્રામનામ કિયતીશ રતિર્મિથો   વામ્ ॥ ૨૫॥
અદ્વૈતમેવ ભવતોરથવા યદુક્તં

“નન્દી કિમેષ ભગવાન્” ઇતિ વાયુસૂનૌ ।
રામે ચ “રુદ્ર ઇવ” “મેઽસ્ત્રબલં તદેતત્

સ્યાત્ ત્ર્યમ્બકસ્ય મમ વે”ત્યુપમામિષેણ ॥ ૨૬॥
પિત્રાદિવાક્યપરિપાલન-દુષ્ટશિક્ષા-

શિષ્ટાનુપાલનકૃતો ઋતધર્મમૂર્તેઃ ।
ત્વત્સ્થાપનાર્ચનકૃતો રઘુનાયકસ્ય

શ્રીરામનાથ તવ વામિહ સુપ્રભાતમ્ ॥ ૨૭॥
શ્રીરામનાથ સુષમાં તવ સુપ્રભાતે

દ્રષ્ટું પ્રફુલ્લનયનઃ કમલેક્ષણોઽસૌ ।
બ્રહ્મા ચતુર્વદનતાં બહુમન્યતે સ્વાં

સર્વે સહસ્રનયનં પ્રતિ સાભ્યસૂયાઃ ॥ ૨૮॥
શ્રીસેતુમાધવમુખા વિબુધાસ્તથાષ્ટ-

લક્ષ્મ્યશ્ચ સેતુપતિ-પાણ્ડ્યનૃપાદિમુખ્યાઃ ।
ભક્તા દિગન્તત ઇમે મિલિતાસ્સમસ્તાઃ

શ્રીરામનાથ પરમં તવ સુપ્રભાતમ્ ॥ ૨૯॥
અર્ઘ્યૈર્જપેન મનનેન ચ વિપ્રવર્યાઃ

ભર્ગાત્મકં સવિતૃમધ્યવિદીપ્યમાનમ્ ।
ત્વામેવ સાન્ધ્યવિધિના સમુપાસતેઽદ્ય

શ્રીરામનાથ તવ દીવ્યતિ સુપ્રભાતમ્ ॥ ૩૦॥
સન્તાનકાઙ્ક્ષિણ ઇમે સમુપસ્થિતાસ્ત્વાં

તેભ્યો દિશાભિલષિતાનિ, ભવન્તુ પુત્રાઃ ।
ત્વત્સ્થાપકેન પિતૃભક્તિગુણેષુ તુલ્યાઃ

શ્રીરામનાથ સુગુણં તવ સુપ્રભાતમ્ ॥ ૩૧॥
યચ્છારદીયનવરાત્રમહાર્ચનાન્તે

રામો દશાસ્યવિજયં વિદધે દશમ્યામ્ ।
સા શક્તિરીશ તવ પર્વતવર્ધનીયં

શ્રીરામનાથ યુવયોરપિ સુપ્રભાતમ્ ॥ ૩૨॥
તે માયયા હિ પરિવેષ્ટિત એષ શેતે

વિદ્યામયેન વિભવેન તવૈવ બુદ્ધઃ ।
તે પર્વતેન્દ્રકુલવર્ધનિ માતર્ અસ્તુ

તે રામનાથ યુવયોરપિ સુપ્રભાતમ્ ॥ ૩૩॥
આવારિધેસ્તરણમા ચ દશાનનાન્ત-

મત્યદ્ભુતં સુબહુ સાધિતવાન્ ય એષઃ ।
તેજોંઽશભૃત્તવ કપીન્દ્ર ઇહાસ્તિ ગાયન્

શ્રીરામનાથ તવ મઙ્ગલસુપ્રભાતમ્  ॥ ૩૪॥
સમ્બન્ધમૂર્તિરિહ   વાક્પતિરેષ માતૃ-

ભૂતોઽત્ર શોણગિરિનાથ ઇહોપયાતાઃ ।
તેષાં શ‍ૃણુષ્વ મધુર-દ્રમિડસ્તુતીસ્તે

શ્રીરામનાથ સુભગં તવ સુપ્રભાતમ્ ॥ ૩૫॥

ગીતે ચ મન્ત્રનિગમે ચ પટુસ્સ મુદ્દુ -
સ્વામી મખીન્દ્ર ઇહ પન્તુવરાળિરાગે ।

ત્વત્કીર્તનં વિતનુતે શ‍ૃણુ જાગૃવાંસ્ત્વં
શ્રીરામનાથ તવ સુન્દરસુપ્રભાતમ્ ॥ ૩૬॥

અધ્યગ્નિતીર્થતટમાદિમશઙ્કરશ્રી-
ધામ્નસ્તદન્વયસમુજ્જ્વલદીપ એષઃ ।

શ્રીચન્દ્રશેખરયતિઃ ત્વદનન્ય આસ્તે
શ્રીરામનાથ યુવયોરપિ સુપ્રભાતમ્ ॥ ૩૭॥

તત્કામકોટિવરપીઠગુરુપ્રસાદ
ચૈત્રોત્કલીકલિતરાઘવકોકિલોઽયમ્ ।

ઉત્કૂજતીહ તવ કોમલસુપ્રભાતં
શ્રીમાતૃભૂત સમુદઞ્ચય દૃગ્વિલાસાન્ ॥ ૩૮॥

કૈલાસતસ્તત ઇતો રઘુનાથસેતોઃ
ભૂર્ભારતીયમખિલાપિ તવૈવ ગેહમ્ ।

તદ્રક્ષ રાષ્ટ્રમિદમાહિતસર્વયોગ -
ક્ષેમં સદા વિજયતાં શિવમસ્તુ સર્વમ્ ॥ ૩૯॥

ત્વત્સુપ્રભાતજનિતાભ્યુદયાઃ સમસ્તા
લોકા ભવન્તુ સુખિનો વિરુજસ્સુભિક્ષાઃ ।

હિંસાં   વિહાય વિવિધાં ધૃતમૈત્રભાવાઃ
શ્રીરામનાથ કૃપયા દિશ વિશ્વશાન્તિમ્ ॥ ૪૦॥

શુભમ્ ।
ઇતિ “કવિકોકિલ” ડાૅ વે. રાઘવેણ વિરચિતં

શ્રીરામનાથસુપ્રભાતં સમ્પૂર્ણમ્ ।

